
SOALAN

DATO' HAJI AHMAD NAZLAN BIN IDRIS [ JERANTUT ] minta
MENTERI PERDAGANGAN DALAM NEGERI DAN HAL EHWAL
PENGGUNA menyatakan adakah Kementerian ada melaksanakan
pemantauan dan penguatkuasaan terhadap peniaga atas talian yang
menjual barangan cetak rompak melalui platform jualan atas talian dan
juga di media sosial.

JAWAPAN
Yang di-Pertua,

Dalam membendung penjualan barangan tiruan atau cetak rompak
secara atas talian yang melanggar undang-undang di bawah KPDNHEP,
Kementerian mengambil langkah-langkah pemantauan  dan
penguatkuasaan seperti berikut:

a) Mengambil tindakan dengan halangan akses dan penurunan
kandungan ke atas laman sesawang dan media sosial yang melanggar
undang-undang KPDNHEP dengan kerjasama Suruhanjaya
Multimedia dan Komunikasi Malaysia (SKMM) di bawah peruntukan
Seksyen 263 Akta Komunikasi dan Multimedia 1998;

b) Pemantauan atas talian ke atas laman sesawang dan media sosial
yang bermotifkan perniagaan untuk memastikan ia mematuhi undang-
undang yang dikuatkuasakan oleh Kementerian ini;

c) Menjalankan perisikan dan pemeriksaan ke atas perniagaan yang
menjual barang tersebut berdasarkan aduan daripada pemilik cap
dagang berdaftar atau orang awam;

d) Meminta kerjasama pentadbir tapak pasar dalam talian (online
marketplace operator) supaya meletakkan Notis Amaran di dalam
tapak pasar mereka kepada pengguna supaya berhati-hati apabila
melaksanakan urus niaga dengan peniaga,

e) Meminta pentadbir tapak pasar dalam talian menyenarai hitamkan
mana-mana peniaga yang pernah disabitkan dengan kesalahan
penjualan barang tiruan;

f) Bekerjasama dengan Suruhanjaya Syarikat Malaysia (SSM) untuk
membatal atau menggulungkan perniagaan yang terlibat dengan

kesalahan penjualan barang tiruan.

Sekian, terima kasih.



